
Ingerlatsiviit Namminersorlutik Oqartussanit pigineqartut Grønlands Erhverv-imit 

ilaasortaajunnaartinneqarnissaannut Naalakkersuisut peqquneqarnissaannik Inatsisartut 

aalajangiiffigisassaattut siunnersuut.  

(Inatsisartunut ilaasortaq Pele Broberg, Naleraq) 

Nukissiorfiit, Asiaq Misissueqqaarnerit, allallu immikkoortortaqarfiit Namminersorlutik 

Oqartussat ataanniittut, Grønlands Erhverv-imit ilaasortaajunnaartinneqarnissaannut 

Naalakkersuisut peqquneqarnissaannik Inatsisartut aalajangiiffigisassaattut siunnersuut. 

(Inatsisartunut ilaasortaq Pele Broberg, Naleraq) 

 

Pisortat suliffeqarfiutaasa soqutigisaqaqatigiiffinnut aalajangersimasunut ilaasortaasarnerat 

pillugu, Naleqqameersup Pele Brobergip siunnersuutaanut qujavugut. 

Siunnersuuteqartoq aalajangiiffigisassatut siunnersuutinik marlunnik qaqitsivoq, tassalu 

Namminersorlutik Oqartussat piginnittutut ingerlataanni, A/S-ni,  aamma pisortat ataani 

suliffeqarfiit ingerlanneqartut Sulisitsisunut ilaasortaanerat pillugit. 

Siumup paasinninnera naapertorlugu, siunnersuutit tunngaveqarput pisortat akisussaaffii 

suliffeqarfiutaallu namminersortut soqutigisaannut akulerutitinneqassanersut 

isumakuluutigineqartoq, tamannalu Siumumiit paasisinnaalluarparput. 

Siumut tunngaviusumik isumaqarpoq, pisortat suliassaat soqutigisaallu aamma namminersortut 

suliassaat soqutigisaallu sapinngisamik taputartuutinnginnissaat/ilaguttuunnginnissaat 

pingaaruteqartoq aammalu immikkoortinneqartariaqartut.   

Namminersorlutik Oqartussat pigisaannik ingerlatallit A/S-it, imaluunniit Naalakkersuisoqarfinni 

immikkoortortaqarfittut ingerlatsisut, soorlu Nukissiorfiit, ilagutitinneqarnermikkut soqutigisaat 

nalorninartunngorsinnaapput – tassami pisortat suliffeqarfinnik ingerlatsisarput 

aalajangersimasunik innuttaasut kiffartuunneqarnissaat pillugu.  

Taamaattumik soqutigisat aporaaffeqarsinnaanerat Siumup arajutsisimanngilaa, aamma 

suliffeqarfiit inuiaqatigiitsinni kiffartuusseqqullugit pilersissimasavut, soqutigisat pillugit 

apeqquserneqarsinnaannatik ingerlanissaat Siumumiit pingaartitaraarput. 

Namminersorlutik Oqartussat pigisaat innuttaasut aningaasaataanik ingerlatsillutillu 

akisussaaffeqarput, taamaattumillu inuussutissarsiutinut immikkut soqutigisalinnut 

tunngavimmikkut ilaanatik.  

Suliffeqarfiit A/S-t Namminersorlutik Oqartussanit pisigineqartut ingerlatallillu, innuttaasut 

pisariaqartitaannik kiffartuussinissamik isumaginnittuupput, taamaammallu 

soqutigisaqaqatigiiffinnut aalajangersimasunut pituttornissaat ingalasimaneqartariaqarpoq. 

Sulisitsisut peqatigiiffiannut ilaasortaaneq ima isikkoqalersinnaavoq, suliffeqarfiit 

inuussutissarsiortut nalinginnarmik soqutigisaanik suliaqartut, naak inuiaqatigiit ataatsimut 

soqutigisaat tunngaviusussat. Taamaattumik Naalakkersuisut nalilersueqqunarput, qanoq 

ilaasortaanerit isumaqarnersut pillugit, aamma pisariaqassappat suliffeqarfiit 

ilaasortaajunnaarnissaanik piumasaqarfigisinnaanissaat ilanngullugu.  

Aasap ingerlanerani maluginianngitsuunngilarput §37 aqqutigalugu apeqqutini GE-mut akiliutit 

imatut isikkoqarsimasut paasigatsigu: 

 GE-mut akiliutigisartakkat:  
    

  Ukioq 2024 2020-2024 

1 Air Greenland 788.884  3.586.128  

2 Tusass 611.776  2.372.532  

3 NunaGreen 0  0  

4 Visit Greenland 32.136  154.267  

5 Nalik Ventures 92.729  156.264  

6 Great Greenland 54.000  249.000  

7 Greenland Airports 164.000  367.000  

8 Sikuki 47.949  166.001  

9 Royal Greenland   

10 Royal Arctic Line   

11 KNI   

12 INI   

13 Illuut   

14 GrønlandsBanken   

15 Nukissiorfiit 10.000  90.100  

16 Asiaq 10.000  50.000  

  Katillugit 1.811.474  7.191.292  

• Paragraf 37 aqqutigalugu apeqqutini akissutit tunngaviupput    

Ersarissorujussuarmillu Siumumiit oqaatigissavarput Naalakkersuisut Siulittaasuata 

ingerlatseqatigiiffiit GE-mut ilaasortaanerat allanngortinneqartariaqartoq, taamaasilluni 

ingerlatseqatigiiffiit piumaffigineqarnissaat politikkikkut aalingerneqarsinnaasariaqartoq. 

Siumumiimmi apeqqutigerusunnarmat GE-mut akiliutit sumut iluaqutaasarnersut aammalu sooq 

taamak annertutiginersoq apeqqusersorneqalertariaqarnera Siumumiit paasissallugu 

piumasaraarput, innuttaasummi aningaasataat matumani pineqarmat. 

Immikkoortumut 167-imut tunngatillugu Siumumiit isumaqarpugut suliffeqarfiit Namminersorlutik 

Oqartussat toqqaannartumik aqutaat soqutigisanik aporaaffeqarsinnaaneq suli 

ersarinnerusariaqartoq. Tassani pineqarput suliffeqarfiit Naalakkersuisoqarfiit ataanni toqqaannaq 

inissisimasut, soorlu Nukissiorfiit aamma Asiaq. Tamanna imatut paasineqarsinnaavoq, 

Naalakkersuisoqarfik Sulisitsisunut ilaasortanngorsimasoq. Siumut isumaqarpoq, tamanna pisortat 

ingerlatsinerannut naleqqutinngilluinnartoq piaarnerpaamillu politikkikkut 

isummerfigineqartariaqartoq, taamaasilluni Nukissiorfiit aammalu Asiaq piaarnerpaamik GE-mut 

ilaasortaajunnaarsinneqarlutik.  

Siumup tapersersorpaa, apeqqutit pineqartut pillugit tunngaviusumik Inatsisartut 

isummertariaqartut, tassalu namminersortut aamma pisortat ingerlataasa akornanni 

assigiinngitsutigut killilersuinissaq erseqqissaanissallu pisariaqartoq.  

Pisortat ingerlataasa ilaat toqqaannaq Naalakkersuisoqarfiit ingerlatsinerannut 

tunngassuteqarput, taamaammallu toqqaannaq Naalakkersuisup ataani inissisimallutik.  

Taamak oqaaseqarluta apeqqutit tunngaviusut pillugit Inatsisartut isummernissaat siunertaralugu, 

suliassaq Inuussutissasiornermut Aatsitassanullu ataatsimiititaliamut ingerlateqqippagut. 

Qujanaq. 

 

Erik Jensen, Siumut 


